
 tikin av Skatta- og avgjaldskærunevndini 23. oktober 2008

Evni: Skattur

J. nr.: 08-03-31-58

Skatta- og avgjaldskærunevndin avgjørdi at staðfesta avgerðina hjá TAKS.

Meirvirðisgjald. Bátur- ikki vinnuligt virksemi

Mál nr. 08-03-31-58

- bátur- ikki vinnuligt virksemi

- meirvirðisgjaldslógin § 27

Kært var um, at Taks hevði noktað at afturrinda mvg á kr. 453.335,00 til smá​parta​felag. Skatta- og av​gjaldskærunevndin staðfesti avgerðina og grundaði hana við, at báturin við innflutning var skrá​settur sum stuttleikabátur og av útsjónd bar brá av at verða stuttleikafar og hóast henda skráseting seinni er broytt og báturin hevur fingið ferða​fólkaloyvi, er ikki gjørt sannlíkt, at talan er um vinnu​ligt virksemið og tí er treyt​in fyri at fáa endurrinda mvg-ið ikki lokin.
Upplýst er í málinum, at Smápartafelag 2. ársfjórðing 2006 keypti ein bát. Kostnaðurin fyri bátin var kr. 1.813.340,00 + kr. 453.365,00 kr. í mvg. Felagið ynskti at fáa mvg-ið afturgoldið, men TAKS noktaði við tí grundgeving, at virksemið ikki er vinnuligt. Henda avgerð er kærd til Skatta- og avgjaldskærunevndina.

Kærarin vísir á, at smápartafelagið í juli 2006 keypti ein bát. Keypskostnaðurin var kr. 1.813.340,00 uttan meirvirðisgjald. Meirvirðisgjaldið var kr. 453.365,00.

Smápartafelagið varð stovnað í 2006 við tí endamáli at eiga og reka smábátar, og báturin er ætlaður til vinnuliga nýtslu til umboðan fyri vinnurekandi feløg og til at sigla við og leiga út til ferðafólk. Felagið søkti um at fáa meirvirðisgjaldið afturgoldið, men TAKS noktaði, tí virksemið hjá smá​parta​felagnum varð ikki mett at vera vinnuligt. 

Síðan hevur nakað av samskifti verið millum felagið og TAKS um málið, og tað er endað við einum broytingarskrivi, har niðurstøðan hjá TAKS er, at útleiguvirksemið hjá smápartafelagnum er ikki lagt til rættis við vinningi fyri eyga.

Í samskiftinum við TAKS hevur smápartafelagið millum annað víst á,

· endamálsgreinina hjá felagnum, 

· felagið hevur havt samband við ferðaflutningsfelag um møguleikar fyri leigutúrum til fiskiskap v.m.

· felagið hevur gjørt fastar sáttmálar við trý feløg, sum geva smápartafelagnum eina árliga inntøku upp á kr. 160.000,00.

· báturin var ikki klárur fyrr enn í august 2006, og hetta var ov seint á árinum til, at nøkur rættilig vinna kundi fáast í gongd fyrsta árið.

Kærarin heitir á Skatta- og avgjaldskærunevndina um at áleggja TAKS at rinda felagnum mvg aftur av keypinum av bátinum og til stuðul fyri hesum kravinum vísir kærarin á, at báturin er keyptur til vinnuligt endamál. Feløgini, sum leigusáttmálar eru gjørdir við, eru søluumboð fyri seks bilmerkir í Føroyum, og báturin verður brúktur sum lið í umboðan. At tað ikki hevur verið nógv onnur inntøka enn, uttan frá teimum trimum feløgunum, sum fastir sáttmálar eru við, kemst fyrst og fremst av, at báturin ikki fyrr enn nýliga hevur fingið góðkenning til at sigla við ferðafólki. 

Kærarin heldur ikki grundgevingarnar hjá TAKS fyri at nokta at rinda keypsmvg aftur vera rættar. Felagið, sum tey keyptu bátin frá, innflutti hann og skrásetti hann sum stuttleikabát. Men tað var teirra feilur, tí báturin var ongantíð ætlaður at vera stuttleikabátur. Hetta vóru tey varug við, tá tey keyptu hann, og tí var beinanvegin farið undir at fáa hann skrásettan sum handilsskip. Báturin er nú skrásettur sum handilsskip, og hann er av Skipaeftirlitinum góðkendur til 12 ferðandi sambært ferð​a​fólkaloyvi, sum varð útskrivað 2. januar 2008. 

Kærarin nevnir, at tey kenna til fleiri dømi um líknandi bátar, ið eru innfluttir sum handilsskip, bæði áðrenn og aftaná teirra uttan at mvg hevur verið lagt á teir. 

At eigarar og leiðsla ganga aftur í felagnum, sum eigur bátin og teimum feløgum, sum sáttmálar eru gjørdir við, er ikki nakað sakligt argument at brúka ímóti teimum, tí hvat er meiri natúrligt enn, at handilssáttmálar verða gjørdir júst millum slík feløg.

TAKS vísir á, at smápartafelagið varð stovnað 29. mai 2006 við tí endamáli at eiga og reka smábátar og annað starv í hesum sambandi.

Felagið keypti 2. ársfjórðing 2006 ein bát. Báturin varð skrásettur sum stuttleikabátur. Kostnaðurin fyri bátin var kr. 1.813.340,00 + kr. 453.365,00  í mvg. Tann 21. januar 2008 er báturin umskrá​settur til ferðafólkaflutning við góðkenning av 12 ferðandi. 

TAKS noktar at rinda mvg’ið út við tí grundgeving, at virksemið ikki er vinnuligt.

Tann 12. oktober 2006 sendir TAKS skriv til smápartafelagið, har greitt verður frá, nær eitt virksemi er at rokna sum vinnuligt ella ikki. 

TAKS vísir á nøkur av teimum viðurskiftum, sum innganga í metingina, um virksemið verður mett vinnuligt ella ikki. 

- er gjørd ein kanning av lønseminum/rentabilitetinum, áðrenn farið varð undir virksemi

- er  t.d. løgd ein fíggjarætlan

- eru útlit fyri, at virkið einaferð fer at geva avlop, bæði á tí primera rakstrinum og avlop í mun til íløgur, tvs. er virkið rentabult

- er vavið á virkinum nøktandi

- er raksturin vanligur fyri virkir av hesum slag

- er eigarin forðaður at brúka ognirnar í virkinum til privata nýtslu

- hevur eigari serligar fakligar førleikar at reka virkið, t.d. eina viðkomandi útbúgving

- finst eitt náttúrligt samband millum virkið og møgulig onnur størv, ið eigarin hevur.

Tann 20. november 2006 sendir grannskoðarin eitt svarskriv, har teir millum annað siga, at enda​málið hjá felagnum er at eiga og reka smábátar og annað starv í hesum sambandi, og tí er felagið at meta sum vinnuligt. 

Orsøkin til, at báturin varð keyptur, var vaksandi virksemi innan ferðavinnuna. Felagið setti seg í sambandi við flutningsfelag um fiskiskap við ferðafólki og møguligum fiskikappingum. 

Eigararnir tryggjaðu sær eina fasta leiguinntøku, har báturin skal vera tøkur til leiguferðir fyri trý feløg (ið hava somu eigarar sum smápartafelagið), og eru sáttmálar gjørdir við hesi trý feløgini. Tann fasta leiguinntøkan er sambært leigusáttmálunum kr.160.000,00 árliga og aðrar inntøkur uppá kr. 100.000,00. 

Tann 7. mars 2007 sendir TAKS aftur eitt skriv til grannskoðaran, har biðið verður um at útgreina niðanfyri nevndu spurningar.

Verður báturin leigaður við ella uttan manning? Hvat umfatar leiguinntøkan? Hvør hevur ræðis​rættin til bátin, tá hann liggur við kai? Í móttiknu leigusáttmálunum stendur ”fría nýtslu”. Hvønn týdning hevur hetta fyri aðra útleigan? Her verður hugsað um, hvør hevur fyrsta rætt til nýtslu av bátinum, útleigarin ella leigarin?

  Grannskoðarin hevur ikki svarað hesum spurningum. Stjórin í felagnum bað TAKS ringja til grannskoðaran at spyrja nærri um omanfyri nevndu spurningar. Hann vildi ikki svara hesum spurn​ing​um. 

TAKS er av tí áskoðan, at eigararnir av felagnum ikki fráskriva sær ræðisrættin yvir bátinum, tí tað eru somu eigarar, ið útleiga og leiga sambært niðanfyri vísta eigaralutfall av feløgunum, ið hava gjørt sáttmálar við smápartafealgið. 

	Navn
	Eigaraviðurskifti
	%
	Stjóri
	Nevndarformaður

	Smápartafelagið 
	Sp/f 1
	100
	A.A.
	

	Sp/f 1
	A.A.
	50
	A.A.
	

	
	FD
	50
	
	

	Sp/f 2
	A.A.
	25
	A.A.
	

	
	B.A.
	25
	
	

	
	Sp/f 1
	50
	
	

	Sp/f 3
	Sp/f 2
	70
	C.C. 
	A.A.


Sambært eigaraviðurskiftunum í feløgunum eru tað A.A. og B.A., ið hava ræði á bátinum. 

TAKS dugir ikki at síggja út frá leigusáttmálunum, hvat vinnuligt virksemi eigararnir skulu nýta bátin til. Sp/f 2 hevur sambært seinasta innlatna roknskapinum (2006) onki fólk í starvi.

Mest sannlíkt er tí, at báturin verður brúktur til privata nýtslu hjá høvuðspartaeigaranum, stjóra og evt. starvsfólkunum og kann tí ikki roknast sum eitt vinnuligt virksemi, ið hevur rætt til at fáa mvg-endurrindan av útreiðslunum. 

Sambært DfT.1110 og TSS.1135 ”ved udlejningsvirksomhed, fx udlejning af lystbåde, vil udgangs​punktet udelukke, at virksomheden anses for erhvervsmæssigt drevet. Der lægges vægt på, om virk​som​heden har overlagt udlejningen til andre, og om ejeren har fraskrevet sig rådigheden over aktivet i en periode på 5 år. Desuden lægger man vægt på, at virksomheden giver overskud før renter og afskrivninger.”
Felagið hevur í 4. ársfjórðingi 2006 uppgivið  kr. 160.000,00 í mvg-skyldugari inntøku, í 2007 eru 0 kr. uppgivnar, og higartil í 2008 eru 0 kr. uppgivnar. 1. ársfjórðingurin 2008 er mettur, felagið hevur ikki latið uppgerðina inn. Sambært leigusáttmálanum skal leigan rindast einaferð um ársfjórðingin.

Mvg’ið fyri øll árini er sum víst niðanfyri:

Ár
Mvg-skyldug
Mvg-frí
Keyp
Keyp


Søla

søla
rakstur
íløgur

2006
160.000

0
23.184
0

2007
0

0
0
0

2008
0

0
0
0

Sum sæst í yvirlitinum er einki virksemi í felagnum, heldur ikki inntøkur frá teimum trimum feløg​unum, ið leigusáttmáli er gjørdur við.

Sambært § 16 í meirvirðisgjaldslógini er tað bert avgjald, sum burturav viðvíkur sølu av vørum og av​gjaldsskyldugum tænastum, sum kann frádragast í uppgerðini av inngangandi avgjaldinum hjá ein​um virki. Tá felagið onga sølu hevur í 2007 og higartil í 2008, kann virksemið ikki metast sum vinnuligt.

Sambært § 16, stk. 2 í mvg-lógini kann landsstýrið áseta nærri reglur fyri, at partur av inngangandi avgjaldi kann roknast av keypum v.m., ið ikki burturav viðvíkja sølu av avgjaldsskyldugum vørum og tænastum. Hetta er ásett í kunngerð nr. 35 frá 20. mars 2000.

TAKS heldur, at talan í hesum føri er um eitt rakstrargagn, sum er serliga vælegnað til privata nýtslu. Hetta kann tí ikki metast at verða brúkt til avgjaldsskylduga sølu burturav.

Sambært skrivinum frá grannskoðaranum frá 20. november 2007 verður sagt, at báturin varð keyptur við tí fyri eyga, at virksemið innan ferðavinnu er vaksandi, tosað varð nógv um fiskiskap við ferðafólki.

Í samband við skriv av ummæli til kæruna hjá smápartafelagnum hevur TAKS leitað á alnótini og ringt til fleiri ferðavinnuskrivstovur v.m. fyri at fáa meiri at vita um virksemi felagsins. Eingin hevur hoyrt um hvørki felag ella bát. Hetta er gjørt fyri enn einaferð at kanna eftir, um veruligt virksemi er í felagnum sambært upplýsingunum í skrivinum frá grannskoðaranum tann 20. november 2006. Sambært grein í Vinnuvitan í apríl verður sagt, at báturin ikki verður brúktur at dyrgja við.

Tað er sera vanligt í Føroyum at hava bát til privata nýtslu, so sum til sigling millum oyggjarnar ella millum Føroyar og útlond, um báturin er egnaður til hetta, og til ”at fáa sær eitt kók” ella annað frítíðarítriv.

§ 1, stk. 1 í mvg-lógini ásetir, at avgjald skal rindast til landskassan í øllum liðum av vinnuligari sølu av vørum og tænastum.

Sambært viðmerkingunum, ið vóru gjørdar til mvg-lógina í 1993, er reglan um mvg-frítøku fyri bátar undir 5 BRT ásett fyri, at fiskivinnan í størst møguligan mun kundi keypa fiskiskip mvg-frítt uttan at tyngja likviditetin hjá virkinum. Sama vegleiðing sigur, at hugtakið stuttleikabátar ikki er nærri útgreinað í sambandi við reglurnar í mvg-lógini, men at tað eftir nøkrum ítøkiligum avgerðum ber til at leggja dent á, um farið, eftir slag, konstruktión og innrætting ber brá av stuttleikafari ella ikki.

Sambært § 3, stk. 1 í mvg-lógini eru tað tey virkir, sum reka sjálvstøðugt vinnuvirki við sølu av vørum og avgjaldsskyldugum tænastum, ið skulu rinda avgjald.

Niðurstøðan hjá TAKS er, at hon heldur fast við avgerðina um, at virksemið ikki er vinnuligt, hetta millum annað grundað á, at:

-ongar inntøkur eru, heldur ikki frá teimum trimum feløgunum, ið sáttmáli er við

-felagið hevur ikki givið ræðisrættin frá sær

-einki ítøkiligt er gjørt fyri at fáa inntøkur frá tí, at báturin er góðkendur í november 2007 

Einki nýtt er komið fram, ið styðjar pástandin hjá kæraranum um, at báturin verður brúktur í avgjaldsskyldugum virksemi.

Sum meirvirðisgjaldsuppgerðirnar vísa, er eingin skyldug/frí søla í 2007 og 2008.

Fundur í Skatta- og avgjaldskærunevndini

Hetta mál var fyri á fundi í Skatta- og avgjaldskærunevndini tann 17. september 2008, har kærarin møtti saman við kæruumboðnum og løgdu teir fram sín áskoðan um máli. Umboð fyri TAKS møttu eisini á fundinum.  

Kæruumboðið vísti m.a. á, at báturin, sum var yvir 5 GT, var ikki eitt lystfar og átti tí ikki at rinda meirvirðisgjald við innflutning, jbr. § 27, stk. 4 í mvg lógini. Hann vísti á, at skrásetingin kundi ikki vera avgerandi. Tað var ein feilur, at báturin varð skrásettur sum lystfar og hesin feilurin kundi ikki koma kæraranum til skaða. Hann setti spurnartekin við, um lystfar kundi definerast at vera eitt far sum ikki rekur vinnu og vísti á donsku momsvegleiðingina til samanbering av, hvat eitt lystfar er. 

Kærarin vísti m.a. á, at hann hevði gjørt eykaíløgur í bátin fyri einar kr. 400.000,00 fyri at fáa hann góðkendan at sigla við ferðafólki. Hetta var ikki ein íløga, sum var gjørd, um ætlanin ikki var at reka vinnu. Víst var eisini á, at báturin í 2008 hevði havt inntøku av leigutúrum á kr. 30-40.000,00 umframt inntøkuna av leigusáttmálum á kr. 160.000,00. 

TAKS greiddi m.a. frá, at tey brúka skipaskrásetingina sum útgangspunkt, tá bátar vera innfluttir. Er bátur innfluttur sum handilsskip, verður innflutningsmvg ikki kravt. TAKS vísti á, at báturin var skrásettur sum stuttleikaskip og ongin umsókn um umskráseting var inni, tá avgerðin varð tikin. 

Avgerð hjá Skatta- og avgjaldskærunevndini

Vísandi til § 27, stk. 4 í mvg-lógini kunnu flogfør og skip upp á 5 GT og meira, undantikið sportsflogfør og lystfør, innflytast avgjaldsfrítt. 

Ongin nærri greining er í mvg-lógini av hvat skal skiljast sum eitt lystfar og danska mvg-vegleiðingin hevur heldur ikki eina greining av, hvat eitt lystfar er, men sigur, at hetta má byggja á eina konkreta meting, sí brot úr  Momsvejledningen 2008-4 Afsnit I.1.4. 

”Begrebet lystfartøjer er ikke nærmere defineret i relation til bestemmelserne i momsloven.

Afgrænsningen må i hvert tilfælde bero på en konkret afgørelse af, om fartøjet fremstår som et lystfartøj eller ej.

Der kan lægges vægt på fartøjets klassificering efter reglerne om skibsregistrering. Registrering af et fartøjs typebetegnelse (sejlskib med hjælpemotor, motorskib, lastskib med ret til at medtage indtil 12 passagerer) sker primært på grundlag af de af Statens Skibstilsyn udarbejdede målings​rapport​er, og der vil herunder blive taget stilling til, om fartøjet opfylder de fastsatte sikkerheds​mæssige krav mv.

Der vil også kunne lægges vægt på fartøjets konstruktion, indretning og anvendelse. I tvivlstilfælde vil anvendelsen vægte mere end de andre parametre.

Fartøjer, der ikke anvendes erhvervsmæssigt må således under alle omstændigheder anses for lystfartøjer. Se i den forbindelse SKM2007.590.LSR og styrelsens udtalelse i SKM2004.14.TSS om husbåde.”

Tað at TAKS í síni meting av, um talan er um eitt lystfar, tekur útgangspunkt í skrásetingini av farinum og leggur dent á, um talan er um vinnuligt virksemi, má soleiðis sigast at hava stuðul í, hvussu danir definera eitt lystfar. Harafturat skal hædd takast fyri sniði og innrætting av farinum.

Í hesum føri er talan um ein bát, sum upprunaliga er skrásettur sum stuttleikabátur. Henda skráseting er í januar 2008 broytt til handilsskip og upplýst er, at skrásetingin av bátinum sum stuttleikabátur var eitt mistak. 

Nevndin fær ikki tikið støðu til, um tað var eitt mistak, at báturin var skrásettur sum stuttleikafar, men skal viðmerkja at ein meginregla innan skatta- og avgjaldsøki er, at tað eru tey veruliga viðurskiftini, sum eru avgerandi fyri skatting og ikki formligu viðurskiftini. 

Í hesum føri er báturin skrásettur sum stuttleikaskip, tá hann er innfluttur og er seinni umskrásettur til handilsskip. Skrásetingin er eitt gott útgangspunkt fyri avgjaldinum, men tað sum er avgerandi fyri um gjald skal rindast við innflutning er, um báturin er eitt lystfar ella ikki.

Sum útgangspunkt verður tað mett at vera rætt av TAKS at meta bátin sum lystfar við innflutningi av bátinum vísandi til skrásetingina og slagið av báti. Spurningurin er tó, um eftirfylgjandi broytingin av skrásetingini til handilsskip og virksemið hjá bátinum eftir innflutningin kann stuðla undir, at báturin ikki eigur at metast sum eitt lystfar. 

Avgerandi fyri hesum er, at virksemið verður mett at verða vinnuligt. Slík meting byggir á eina konkreta meting av nógvum ymiskum faktorum, sí Vegleiðingarskriv Líkningarráðsins. Fremsta eyðkenni við vinnuligum virksemi er tó, at talan skal vera um støðugan rakstur av ávísari stødd, sum verður rikið við vinningi fyri eyga. 

Upplýst er, at fíggjarætlan er gjørd, har roknað verður við eini inntøku, sum er kr. 260.000,00 árliga og einum úrslitið áðrenn avskrivingar á uml. kr. 92.000,00 og eftir avskrivingar á uml. kr. 5.000,00. 

Tær kr. 160.000,00 av hesari inntøku skulu koma frá sáttmálum gjørdir við feløgini Spf. 1, Spf. 2 og Spf. 3, meðan roknað verður við kr. 100.000,00 í øðrum leiguinntøkum. 

Vísandi til ognarviðurskiftini í smápartafelagnum og feløgunum, sum leigusáttmáli er gjørdur við, er greitt, at áhugafelagsskapur er teirra millum. 

Sum útgangspunkt er onki til hindurs fyri, at felagið ger sáttmálar við feløg við sama áhuga​felag​skapi, men spurningurin er, um slíkur sáttmáli kundi verið gjørdur millum partar, sum ikki høvdu somu áhugamál og um talan tí ikki heldur er um røkt av privatum áhugamálum. 

Hetta skal samanhaldast við, at tá talan er um slíkt virksemið sum hetta, har talan er um útleigan av báti, er nærliggjandi at seta spurnartekin við endamálið við virkseminum. Og soleiðis sum virk​semið er skipað, har meginparturin av inntøkuni ætlandi skal koma frá feløgum við sama áhuga​felags​skapi, talar nógv fyri at siga, at fremsta endamálið við virkseminum er ikki fíggjarligur vinningur.

Eftir upplýsingum í málinum hevur felagið henda eina bátin til útleigan. Felagið hevur ikki havt aðrar inntøkur enn kr. 160.000,00 í 2006. Í 2007 er ongin inntøka upplýst og fyri 2008 er ikki greitt, hvør inntøkan hevur verið, men á fundi í Kærunevndini upplýsti kærarin, at báturin í 2008 hevði havt inntøku av leigutúrum á kr. 30-40.000,00 umframt inntøkuna av leigusáttmálum á kr. 160.000,00. 

   Báturin hevur ferðafólkaloyvi og tað at hetta ikki kom í lag fyrr enn í januar 2008 kann ivaleyst hava havt týdning fyri inntøkuna frá útleigan av bátinum. Tí kundi verið sagt, at virksemið byrjaði ikki veruliga fyrr enn í 2008. 

Harafturat hevur kærarin upplýst, at hann hevur gjørt eykaíløgur í bátin fyri kr. 400.000,00. Slík íløga kundi tala fyri at talan er um vinnuligt virksemið.

Samanlagt er nevndin tó av teirri áskoðan, at upplýsingarnar í málinum geva ikki grundarlag fyri at seta til síðis metingina hjá TAKS, at talan er um virksemið, sum ikki verður mett at vera vinnuligt. 

Skatta- og avgjaldskærunevndin avgjørdi at staðfesta avgerðina hjá TAKS at nokta at aftur​rinda mvg á kr. 453.335,00 til smápartafelagið. 

Avgerðin verður grundað við, at báturin við innflutning var skrásettur sum stuttleikabátur og av útsjónd bar brá av at verða stuttleikafar og hóast henda skráseting seinni er broytt og báturin hevur fingið ferðafólkaloyvi, er ikki gjørt sannlíkt fyri nevndini, at talan er um vinnuligt virksemið og tí er treytin fyri at fáa endurrinda mvg-ið ikki lokin.

Henda avgerð er endalig innan fyrisitingina, men kann innan 3 mánaðir leggjast fyri Føroya Rætt. 

